Astelehena, maiatzaren 8a

[bookmark: _GoBack]ELKARREKIN ETA POZIK, BIDEAN AURRERA 

EBANJELIOA: Lukas 24, 13-15. 32-33

«Egun hartan bertan, ikasleetako bi Emaus izeneko herrixka batera zihoazen, Jerusalemdik hamaika kilometrora. Gertakari guztiotaz mintzo ziren elkarrekin. Eta, hizketan eta eztabaidan ari zirela, Jesus bera ondoratu zitzaien eta beraiekin joan zen… Haiek elkarri esan zioten: «Ez al geneukan barrua sutan, bidean Liburu Santuak azalduz mintzo zitzaigunean?» Berehala jaiki eta Jerusalemera itzuli ziren»

IRAKURGAIA

Urte askoan, Don Boscok Andre Maria Arrosariokoaren festa I Becchin ospatu zuen, poz izugarriz laguntzen zion mutil-talde batekin batera. 

Oratorioko mutilik onenak ziren. Denentzat zen sari handia opor-egun batzuk Don Boscorekin igarotzea. Hasieran, gutxi batzuek laguntzen zioten, baina laster ehunetik gora ziren. 

Lehenengo opor-leku egonkorra Don Boscoren lurra, bere jaiotetxea, izan zen. Josek, bere anaiak, atseginez hartzen zuen mutil-andana hura, eta ahal zuen moduan aletegi eta kortetan jartzen eta beharrezko zenaz hornitzen zituen denak. Ziur asko, nahigaberen bat ere eragingo zuten, baina Jose zintzoak beste alde batera begiratzen eta gauzak ahalik eta ondoen eramaten zekien. 1858 urteaz geroztik, Don Boscok Piemonteko eta ondoko probintzietako herrietatik benetako ibilaldiak antolatu zituen. Aldez aurretik prestatzen zituen ibilbideok, eta lagunek eta ongileek ahal zuten moduan laguntzen zioten, etxean hartuz edo armada gosebera harentzat meriendaren bat prestatuz. Inoiz ez ziren falta izan fruta, orduantxe labetik ateratako ogia edo gazta-zati bat, herritarrek eskuzabaltasunez eskainia, pozez hartzen baitzuten mutilen zalaparta,  santu-ospea zuen apaiz hura lasaitzen saiatzen zena, gehienetan, egia esan, lortu gabe.

GOGOETARAKO 

Bideko denbora konfiantzazko, adiskidetasunezko, pozezko eta festa-giroko denbora da. Ibiltzeko eta bizitzako bideetatik aurrera joateko denbora eta hizketan jarduteko eta adiskideak egiteko espazioa. Gure presentziak, besteen artean, maitekorra eta ona izan behar du.  Hitz egokia denentzat eta keinu solidarioa helmugara heltzeko zailtasunak dituenarentzat.  

Bidea helmuga bezain garrantzitsua da. Bidea ondo egiteak bere meritua du. Bakoitzak bere bidea egin behar du. Baina horrek ez du esan nahi bakarrik egin behar dugunik. Jende asko aurkituko dugu bidean: gure familia, gure lagunak, gure ikaskideak, gure irakasleak,… 

Bizitzak aurrera jarraitzen du ibiltzeko bidea dugun bitartean, bihotza besteekin aurrera joateko irekita dugun bitartean, Jesusek eta Mariak bezala. Galdetu zeure buruari: badakit besteekin batera ibiltzen? Bidea eramangarri egiten duten horietakoa naiz, ala pesimista naiz? Laguntzen diet besteei ala nahiago dut besteek neuri laguntzea? Badakit denekin ibiltzen ala neure gustukoekin bakarrik ibili gura dut? 

BIDEOA: https://www.youtube.com/watch?v=JFzFiKKY7J8

Nola goaz gure bizitzako bidetik? 

OTOITZA

Erakutsi zure bideak, Jauna; erakutsi zure xendrak. 
Nire bizitzan ireki daitezela bake-bideak, justiziazko eta askatasunezko bideak. 
Nire bizitzan ireki daitezela itxaropen-xendrak, berdintasunezko eta zerbitzuzko xendrak. 
Bidera nazazu zintzoki, Jauna. 
Erakuts iezadazu zuk bidea, nire Jainko eta Salbatzaileak. 
Gogoan izan, Jauna, zure samurtasuna eta leialtasuna inoiz ez direla bukatzen. 
Ez gogoratu nire bekatuak.
Gogoan izan nazazu zure leialtasunez, zure ontasunez, Jauna.
Zuk, ona eta zuzena zarenak eta bidean galdu direnei berriz bidea erakusten diezunak. Amen. 

Agur Maria,… 

Andre Maria, Kristauen Laguntzailea, egin otoitz gure alde



Asteartea, maiatzaren 9a

NIRE ZORTEA, INORK LAGUNTZEA

BIBLIAKO IRAKURGAIA: 91. salmoa, 14-15

«Niri atxikia dagoenez gero, onik aterako dut, toki seguruan jarriko, aitortzen nauelako. Dei egitean, erantzun egingo diot. Berekin izango nau larrialdian: libratu egingo dut eta ohorez jantziko».

IRAKURGAIA:  Sandy beldarra
Sandy beldar txiki bat zen, oso adeitsua eta alaia, baina bere auzokoek ihes egiten zioten, “oso zomorro itsusia” irizten baitzioten.  Haren agurrari ez zioten erantzuten eta batzuetan iraindu ere egiten zuten. Hala ere, Sandy beldarrak irribarre egiten zuen eta, beti bezala, denei adeitsu agertzen zitzaien. Egia esan, Sandy zoriontsua zen, bizitzako gauza txikienaz ere gozatzen zelako eta beti, gauza txarretatik ere, onena ateratzen zekielako. Inurriak, bere adiskide bakarrak, errieta egiten zion horregatik. Kontua da inurriak oso praktikoak eta ordenatuak direla, lanean baizik ez dutela pentsatzen … eta gure inurriak auzokoekin ondo jokatzea denbora alferrik galtzea zela uste zuen.   
Egun batean, Sandyk bere burua oihal antzeko batean bildu zuen; auzoko guztiei “primerako ideia” iruditu zitzaien; hala, ez zuten beldarraren itsuskeria ikusiko… Handik egun batzuetara beldarraren bilgarria apurtu egin zen eta barrutik tximeleta eder bat atera zen. Inork ez zuen inoiz halako tximeleta ederrik ikusi; denborarik galdu gabe, denak hurbildu zitzaizkion adeitasunez agurtzera eta euren lagun izan nahi zuen galdetzera.
Tximeleta ederrak Sandy zela esan zien. Halakorik! Gutxik sinetsi zioten, zomorro itsusi hura ez baitzitekeen hain tximeleta eder bilakatu. Baina bai, hala gertatua zen. Adeitasun osoz auzokoen eskaintzari ezetz esan zion eta bere benetako adiskidearen bila, inurriaren bila, joan zen. Inurriak beti estimatu zuen beldarra; jakin zuen haren barruko edertasuna ikusten eta baloratzen. 
Auzokoek eskaini zioten adiskidetasuna, ordea, ez zen benetakoa eta zintzoa, ederra zelako bakarrik hurbildu baitzitzaizkion. Intentzio ona izan balute, hasieratik izango ziren lagunak, baita beldar itsusi zenean ere;  bera lehengoa zen, kanpo-itxura baino ez zitzaion aldatu. Eta garrantzitsuena ez dago kanpoan, ez dago itxuran. 
GOGOETARAKO 
“Adiskide bat duenak altxorra du”. Zer esan nahi du esaldi honek?
Pentsatu zenbat pertsona (zenbat altxor) dituzun zure ondoan. Nola portatzen zara horiekin?  Baloratzen dituzu? Eta nola zaintzen dituzu? 
BIDEOA: https://www.youtube.com/watch?v=dlSuIcCqpis  (“Hay un amigo en mi”- Toy Story)
IRUDIA
[image: Descripción: Resultado de imagen de acompañamiento espiritual]
OTOITZA
Gaur, Jauna, zugana hurbiltzen naiz,
nire alde egin duzun on guztia eskertzeko. 
Eskerrak, maite nauen eta beti nire ondoan egongo den 
familia eman didazulako.
Eskerrak, lagunengatik eta ikaskideengatik
eta eurekin bizi izandako une zoragarriengatik. 
Eskerrak, gure mundua erakusten 
didaten irakasleengatik. 
Eta eskerrak zuri, Jauna, 
beti nire ondoan izateagatik. 

Andre Maria, Kristauen Laguntzailea, egin otoitz gure alde





Asteazkena, maiatzaren 10a

POZIK NAGO, ESADAZU ZERGATIK

BIBLIAKO IRAKURGAIA: 138. salmoa, 7

«Arriskuz inguraturik aurkitzean, babestu nire bizia etsai amorratuengandik, luzatu eskua eta salba nazazu».

IRAKURGAIA: Zoriontasun ezkutua
	


Gizateria sortu eta gutxira, iratxo batzuk gizakiei bihurrikeria bat egiteko bildu ziren. Batek zera esan zuen: 
· Zerbait kendu beharko genieke gizakiei, baina zer? 
Luzaroan pentsatu ondoren, euretariko batek honako hau esan zuen: 
· Hara, zoriontasuna kenduko diegu, baina non ezkutatu pentsatu beharko dugu, inoiz eta sekula santan aurkitu ez dezaten. 
Lehenengoak hauxe proposatu zuen: 
· Munduko mendirik altuenaren tontorrean ezkutatuko dugu. 
Baina beste batek berehala ihardetsi zion: 
· Gogoan izan indarra dutela, beraz, noizbait norbait igo liteke eta aurki lezake eta, batek aurkitzen badu, guztiek jakingo dute non dagoen”. 
Gero beste batek beste hau proposatu zuen: 
· Hortaz, gorde dezagun itsas hondoan. 
Honela erantzun zioten: 
· Gogoan izan jakingura dutela. Noizbait norbaitek itsas hondora sartzeko makinaren bat asmatu eta aurkitu egingo du. 
Beste batek:
· Lurretik urruti dagoen planeta batera eraman dezagun. 
Hara, zer erantzun zioten: 
· Gogoan izan adimena dutela. Egunen batean beste planeta batzuetara joateko ontziren bat egin eta, orduan, noizbait, aurkituko dute. Denek izango dute zoriontasuna eta guztiak izango dira gu bezalakoak.
Azkena, zaharrena eta azkarrena, isil-isilik egon zen ordura arte, adi-adi proposamenak entzuten.  Proposamen guztiak isilean aztertu ondoren, berea azaldu zuen. 
· Uste dut badakidala non jarri dezakegun inoiz aurkitu ez dezaten. 
Harrituta begiratu zioten guztiek eta galdera bat eta bakarra egin zuten denek: 
· Non?
· Euren barrualdean ezkutatuko dugu. Kanpoan bilatuko dutenez, inoiz ez dute aurkituko.  
Guztiak egon ziren ados, eta harrezkero beti izan da halaxe: gizakiak bizialdi osoa eman du zoriontasuna bilatzen, bere barrenean dagoela konturatu gabe…  

GOGOETARAKO

Non ezkutatu zuten zoriontasuna? Zerk egiten gaitu zoriontsu? Zerk ez?
Nola eman/zabaldu dezakegu zoriontasuna? Zure ustez, zaila da zoriontsu izatea eta besteak zoriontsu egitea? 

BIDEOA: https://www.youtube.com/watch?v=dKUznXN9jJo
[image: Descripción: Resultado de imagen de mensajes del papa franciscofelicidad]IRUDIA
“Norberak nahi duen zoriontasunak alde asko eduki ditzake, baina maitatzeko gai bagara bakarrik lor daiteke. Horixe da bidea”




OTOITZA
Jesus, 
gaur zugana nator,
zurekin ondo sentitzen naizelako.
Zuk bizi, maitatu eta zoriontsu izateko aukera eman didazu.
Horregatik, maitatu ondoren, maitatzeari utzi dioten pertsonen alde eskatu nahi dizut;
irribarre egin ondoren, irribarrea galdu dutenen alde; 
borrokatu/lehiatu ondoren, itxaropena galdu dutenen alde. 
Jesus, eman iezaiezu indarra,
zurekin berriz hasi daitezen,
berriz amets egin dezaten eta zoriontsu izan daitezen. 

Andre Maria, Kristauen Laguntzailea, egin otoitz gure alde


Osteguna, maiatzaren 11
HARAGIZKO BIHOTZA DAUKAGU, EZ HARRIZKOA 
BIBLIAKO IRAKURGAIA: Ezekiel 36, 25-26

«Ur garbiz zipriztinduko zaituztet eta garbi geldituko zarete; zuen kutsadura eta idolatria guztietatik garbituko zaituztet. Bihotz berria emango dizuet eta espiritu berria ezarriko: harrizko bihotza kenduko dizuet eta haragizkoa emango»

IRAKURGAIA

Ezekielen mezuak gauza harrigarria nabarmentzen du. Gizateriak existentzia berria, bizi berria, izango du. 

Lehenengo sinboloa bihotza da. Bibliako hizkeran barnetasunera, gure kontzientzia pertsonalera, garamatza. Jainkoak bularretik “harrizko bihotza”, hotza eta gogorra, gaizkian tema daitekeena, kenduko digu eta, haren ordez, haragizko bihotza, biziaren eta maitasunaren iturria, emango digu.

Graziazko ekonomia berrian, kreazioan izaki bizidun bilaka gintuen bizi-espirituaren ordez Espiritu Santua emango zaigu, eutsi eta eragingo diguna eta egiaren argira, “Jainkoaren maitasunera” eramango gaituena.  Joan Paulo II.a 

GOGOETARAKO 

Harrizko bihotza. Nork du harrizko bihotza? Zaila da harrizko bihotza duen pertsona imajinatzea. Pertsona gogorra, “bihozgabea”, izango litzateke; maitasunik, barkamenik,… ulertzen edo ezagutzen ez duen pertsona. Legeak/arauak beteko lituzke, baina pertsonen sentimenduei jaramonik egin gabe. Batzuetan geuri ere bilakatzen zaigu bihotza “harrizko” (besteei jaramonik egiten ez diegunean, mendekua barkamena baino nahiago dugunean, geure probetxua justiziaren eta maitasunaren gainetik jartzen dugunean). Kristauok, Jesusen adiskideok, gure bihotza aztertu behar dugu, gure eguneroko jarrera eta jardunbideak berrikusi behar ditugu, … eta gure bihotzean, gure eguneroko bizitzan, lekua utzi behar diogu gure lagun hurkoari, gure anaiari,… Jesusi. 

BIDEOA

Erlijioa, arraza, azalaren kolorea,… kontuan hartu gabe besteei laguntzeko gauza diren pertsona anonimoek haragizko bihotza dute, ez harrizkoa. 

https://www.youtube.com/watch?v=UN77Jes0qK8


IRUDIA

Gure bihotza besteekin sortzen da. Imajinatu zure bihotzean sartzen diren pertsonen izenak idatzi behar dituzula. Nortzuk izango lirateke? 

OTOITZA

Emadazu, Jauna, bihotz berria,
haragizko bihotza, zurea bezalakoa,
bihotz onbera eta zabala,
sufritzen duten guztien minaz hunkitzen dakiena.

Emadazu, Jauna, bihotz garbia, 
tolesgabea.
Bihotz zintzoa,
edozeren gainetik egia bilatuko duena. 

Emadazu, Jauna, bihotz alaia,
egunero zure maitasuna eta gorespena kantatuko dituena.
Suzko bihotza,
zu ezagutu eta maitatzearen edertasuna igorriko duena.

Emadazu, Jauna, bihotz xaloa,
dena eder ikusten duen umearen bihotza.
Emadazu, Jauna, esker oneko bihotza
maite nauzula dakielako esker onekoa.  

Emadazu, Jauna, gazte-bihotza.
Bihotz sutsu eta kementsua.
Egun oro,
lehena eta azkena balitz bezala biziko duena. 

Emadazu, Jauna, behartsuaren bihotza,
Zeu zaren orori baino atxikiko ez zaiona.  
Bihotz apal eta adeitsua,
Zugan bere argia eta indarra aurkituko dituena.

Emadazu, Jauna, bihotz berria.
Zu Bide bakarra, funtsezko Egia, 
benetako Bizia, Maitasun babeslea 
eta poza iragartzen duen eta itxaropenez betetzen gaituen Bakea zarela dakiena.

Agur Maria,…

Andre Maria, Kristauen Laguntzailea, egin otoitz gure alde

Ostirala, maiatzaren 12a

BIZITZA, ZER ESPERIENTZIA! 

BIBLIAKO IRAKURGAIA: 145. Salmoa, 5

«Zure aintza eta ospe distiratsua aldarrikatzen dute, eta nik zure egintza harrigarriak adierazten».

IRAKURGAIA
[image: https://4.bp.blogspot.com/-RkmaD1evDp0/ViayO8E8YlI/AAAAAAAAY94/ri4eesAYIsA/s320/lemur%2B2.jpg]
Urrutiko mendi harritsu batzuen arteko baso zerratuan errekatxo garbi eta ondulatua sortzen zen. Errekatxoaren ondoan zuhaitzak haize leunak eraginda mugitzen ziren eta loreak euren usain ederraz gozatzen.  

Leku zoragarri horretan lemur bat bizi zen,   besteengandik aldenduta, horietako asko ez zituelako atsegin. Hortaz, bakarrik eta asperturik bizi zen. 
 
Baina goiz batean, esnatu bezain laster, etxetik atera zen, bizitzari zentzua bilatzera.  

Burumakur zihoan, baina txori baten kantua entzun zuenean ondora joan zitzaion eta bizitzaren zentzua zein zen eta denak hain pozik zergatik bizi ziren galdetu zion. 
· Bizitzaren zentzua kantuaren bidez zure emozioak adieraztea da. 
Geroago, ardi batek:
· Bizitzaren zentzua besteei laguntzea da.
Ondoren, lehoi batek:
· Bizitzaren zentzua janariaz eta edariaz gozatzea da.
Hurrengo, tigreak: 
· Bizitzaren zentzua zoriontsu izatea eta besteak zoriontsu egitea da!
Astoak: 
· Bizitzaren zentzua lanaz gozatzea da. 
Azkenik, zuhaitz batean orduak zeramatzan eta aspertuta zegoen kameleoi batek:  
· Bizitzak ez du zentzurik!

Lur jota, lemurra zuhaitz baten enborrera hurbildu zen. Orduan, arrosa batean nektarra edaten ari zen tximeleta batek zera esan zion: 
· Bizitza esperientzia zoragarria da, Jainkoaganako eta mundu guztiaganako maitasunez betea. 

Harrezkero, lemurrak denak maitatzea erabaki zuen, baita arerioak ere. Apurka-apurka integratzen hasi zen… Egun hotzetan besteen ondo-ondoan uzkurtzen zen, lemur-bola bat eginez, elkarri beroa emateko.  
IRUDIA
[image: Resultado de imagen de imagenes de la vida es un regalo]

BIDEOA

https://www.youtube.com/watch?v=b5d_4OOZ0V0
https://www.youtube.com/watch?v=d8kYOZDjaMw

OTOITZA
Jauna, eskerrak eman didazun biziagatik.  
Merezi ez dudan opari handia da, baina, zuk, ona zarenez, pozez eman didazu. 
Gaur esker oneko izan nahi dut zure errukiarekiko. 
Zure bizi-opariagatiko esker ona irten dadila nire bihotzetik eta zuganako bidean bete ditzala nire inguruko guztiak. 
GOGOETARAKO

	Bizia Jainkoaren oparia da eta, aldi berean, bizitzaz gozatzeko aukera; edertasuna da, miretsi!;   ametsa da, kontatu!; erronka da, egin aurre!; betebeharra da, bete!; jokoa da, jokatu!; balio handikoa da, zaindu!; abestia da, abestu!; abentura da, gozatu!; zortea da, zureganatu!; ederregia da, ez hondatu! Opari ederra da, ederrena; baliotsua, baliotsuena. Preziatuena. 

La felicidad que
cada uno desea,
puede tener muchos
rostros, pero solo
puede alcanzarse si
somos capaces de
amar. Este es el
camino.

